300

55

Tobias Hitbner 250110

Auff deim grab miisse man Violen stets auffgehen/

Rosen/ Maybliimelein und weifle Lilgen sehen!”/

Es miil mit Specerey dein Leichnam und gebein

Sie stets zu halten frisch gantz tiberschiittet seyn/

Es mul} aus deiner Grufft ein Cederbaum vorschiessen/
Grufft die auff dieser welt mein frewd ach! thut verschliessen.

Trostschrifft an den Fiirstlichen Herrn Vater/ iiber
den todtlichen hintrit deroselben geliebten und einigen
Jungen Herrn und Sohnes.

O Tugenthaffter Fiirst/ thu dich zu sehr nicht krencken/
Soll dein ehr sterblich seyn/ dein leid unsterblich gar?
Du must/ in dem du klagst dein sohn/ zugleich gedencken/

Daf du ein Christe bist/ und daf er sterblich war.

Ertrag grofimiitiglich/ als ein Fiirst/ hoch von ehren/

Was/ als ein Vater/ dir sonst werden mocht zu schwer/
Was bey den andern all die zeit pflegt zu verzehren/

Mufl bey dem hertzen dein thun/ die vernunfft/ auch mehr.

Lafl in deim angesicht/ kein schmertzen sich erzeigen/

Denck/ daR vors todts gewalt kein mensch befreyt kan seyn [(P iiij)r]
Zeig/ das grofmiitigkeit sey deim geschlecht so eigen

Als allen menschen sonst der todsfall ist gemein.

Was hilffts? der Printz ist todt: hett jhn dir Gott nicht geben
So hett er jhn dir auch kont wieder nehmen nicht/

Lest er diff grosse leid/ dich/ nach deim maf/ erleben/
So trist er wieder dich nach seiner gnad gewicht.

Jhn liebte jederman/ in jhm hofft einst zu sehen

Sein Vater nach seim todt/ der hoff/ das gantze land/
Weil man in jhm bereit die tugend auff sah gehen/
Die die Voreltern sein bracht in so hohen standt.

Wann jhm gleich aber auch zum Erbtheil wer beschieden
Die gantze weite welt von eim zum andern end

So hat er droben doch mehr Erb jetzt/ als hieniden/
Hier kleiner herrschafft/ dort grosser das regiment.

Sein macht ist grosser jetzt/ als vor auch sein verlangen/
Von feucht/ von erd/ von lufft entstehet diese welt/
Was hett er doch vor ehr/ vor hoheit kunt erlangen/
Wann er sein hoffnung hett/ auff fluth/ sand/ wind/ gestelt.




